
 

 

  

 

20. Grein – Réttur til setu á Skátaþingi 

Lagt er til að nýrri málsgrein sé bætt við 20. Grein   

 
Rétt til setu á Skátaþingi eiga:   

 

Fulltrúar skátafélaga með aðild A fara með 4 atkvæði, þar af skal eitt atkvæði 
bundið félagsforingja eða öðrum stjórnarmeðlim skátafélagsins í hans stað og 
æskilegt er að minnst eitt atkvæði sé í höndum einstaklings á aldrinum 13-25 ára.   
Fulltrúar skátafélaga með aðild B fara með 1 atkvæði.  

 Fulltrúar með atkvæðisrétt skulu vera starfandi skátar 13 ára og eldri.   
 Enginn getur farið með fleiri en eitt atkvæði á Skátaþingi og eingöngu 
fyrir skátafélag sem hann er skráður félagi í.   
 Einfaldur meirihluti greiddra atkvæða ræður úrslitum mála á 
Skátaþingi, nema um breytingu á lögum BÍS eða Grunngildum BÍS sé að 
ræða.   

 

 Stjórn, ráðsmenn og starfsfólk BÍS  
 Endurskoðendur og skoðunarmenn BÍS  
 Allir starfandi skátar með aðild að BÍS  
 Stjórn BÍS er heimilt að bjóða gestum til Skátaþings  

Skilyrði fyrir úthlutun atkvæða er að skátafélag hafi staðið skil á gögnum og 
greiðslum skv. 10. gr. þessara laga. Kjörbréfanefnd er heimilt að veita undanþágu 
frá þessu skilyrði sé dráttur á afhendingu tilkynnt tímanlega og henni fylgi skriflegur 
rökstuðningur. Kjörbréfanefnd skal meta hvað teljast gildar ástæður í þessu 
sambandi.   
Ef atkvæði skátafélaga með félagsaðild A fara undir 51% þá fellur niður 
atkvæðisréttur annarra félaga á því Skátaþingi og hafa því einungis skátafélög með 
félagsaðild A atkvæði á þinginu.  
Kjörbréf, er tilgreinir aðal- og varafulltrúa skátafélags, undirritað af félagsforingja 
eða stjórnarmanni skátafélagsins, skal afhenda við upphaf Skátaþings.  

 
Fyrirkomulag atkvæðagreiðslu skal kynnt sérstaklega á hverju Skátaþingi og er 
rafræn atkvæðagreiðsla heimiluð með þeim skilyrðum að fulltrúar með 
atkvæðisrétt þurfi að auðkenna sig með sannanlegum hætti en atkvæði séu ekki 
rekjanleg eftir að niðurstaða atkvæðagreiðslu liggur fyrir. Í atkvæðagreiðslu er 
ávallt í boði að skila auðu atkvæði.  

Flutningsaðili: 

Stjórn BÍS 

 
Greinagerð:  
Í september 2023 hlaut Bandalag íslenskra skáta skráningu almannaheillafélags og 
þarf þannig að lúta lögum nr. 110/2021 en í 3. mgr. 12. gr. um atkvæðisrétt 
félagsmanna í IV. kafla þeirra laga segir.  
  
“Í samþykktum skal mæla fyrir um fyrirkomulag rafrænnar atkvæðagreiðslu, sé hún 
heimiluð.”  
 
Kosningar á Skátaþingi hafa að mestu verið rafrænar í meira en áratug. Um tíma 
var stuðst við sérstakt kosningakerfi með fjarstýringum sem BÍS á, ókostur þess 
kerfis var há bilanatíðni sem lengdi oft atkvæðagreiðslu og rekjanleiki atkvæða til 
fjarstýringa. Í seinni tíð hefur verið stuðst við rafrænt kosningakerfi bæði frá 
Advania og erlent kerfi sem býður félagasamtökum fría notkun.  
Með rafrænum kerfum hefur mátt stytta verulega þann tíma sem atkvæðagreiðsla 
og talning atkvæða tekur og þannig hefur skapast aukið rými á Skátaþingum til 
annarra verkefna s.s. fyrir umræðuhópa, smiðjur og samráð þvert á landssamtökin 
um hin ýmsu málefni.  
 
Skátamiðstöð hefur til þessa undirbúið fyrirkomulag atkvæðagreiðslu hverju sinni 
en fundarstjórar fá svo einnig að leggja lóð á vogarskálar þeirrar ákvörðunar. Erfitt 
er að festa í lögum eitt ákveðið kerfi til að nýta til rafrænnar kosningar en með 
þessu ákvæði eru sett viðmið við val slíks kerfis og Skátamiðstöð treyst fyrir 
verkefninu. Við kynningu getur Skátaþing svo andmælt fyrirkomulaginu og þá 
þyrfti atkvæðagreiðsla að hverfa aftur til frumstæðara forms.  
 
Ákvæði eru í lögum BÍS um vissan hlut greiddra atkvæða og er oft álitamál hvaða 
atkvæði beri að telja upp í þá stærð. Kjörbréfanefnd úrskurðar í upphafi þings hve 
mörg atkvæði eru úthlutuð og eru þau bundin við þá fulltrúa sem tilgreindir eru í 
kjörbréfi félaga. Í hverri atkvæðagreiðslu getur fjöldi viðstaddra fulltrúa þó breyst, 
fólk getur skroppið frá, þurft að fara snemma og ýmislegt annað.  
 
Fyrirkomulag atkvæðagreiðslu breytir síðan hvað teljast greidd atkvæði, með 
pappír t.d. hefur alltaf þurft að skila aftur öllum seðlum sem er úthlutað og þannig 
var í raun aldrei í boði að sitja hjá heldur bara að skila auðu. Undanfarin ár hefur 
hugtökunum skila auðu og sitja hjá verið slegið saman í eitt í rafrænni kosningu, en 
munurinn er samt sá sami og að gera sér ferð á kjörstað til að skila auðu og að velja 
að skila engu atkvæði í borgaralegum kosningum. Nú yrði það gert að kröfu í 
rafrænum atkvæðagreiðslum að hægt sé að skila auðu þannig atkvæði teljist til 
heildarfjölda greiddra atkvæða án þess að taka afstöðu með eða á móti. Einnig 
væri í boði að sitja hjá ef fólk telur sig ekki geta eða vilja taka afstöðu en vill einnig 
að atkvæði þeirra hafi ekki vægi í niðurstöðu atkvæðagreiðslu.  



 

 

  

 

 
Með þessari viðbót er lagalegt skilyrði uppfyllt en líka tryggt að stuðst sé við 
lýðræðislegt, skilvirkt kerfi þar sem leynd er tryggð yfir atkvæði hvers og eins sem 
kýs að opinbera ekki afstöðu sína. Á sama tíma er sameiginlegur skilningur hugtaka 
tryggður. Allt er þetta meinhollt lýðræðislegum samtökum.  
 

  


